
Forcimi i sigurisë dhe eficiencës juridike dhe parashikueshmërisë ligjore për klimën 
e biznesit

 Të përmirësohet në mënyrë të shpejtë dhe cilësore siguria juridike, sidomos në 
fushën civile dhe administrative për bizneset, përmes zbatimit të qëndrueshëm 
dhe të njëtrajtshëm të legjislacionit, duke shmangur interpretimet e ndryshme 
institucionale. Rekomandohet gjithashtu unifikimi i kuadrit ligjor, pasi është 
vlerësuar se aktet nënligjore dhe administrative shpesh krijojnë mbivendosje.

 Të rritet transparenca në proceset gjyqësore që ndikojnë drejtpërdrejt klimën e 
biznesit, veçanërisht në çështjet tregtare dhe pronësore.

 Të adresohen në mënyrë prioritare çështjet e prapambetura (backlog) në gjykata, 
sidomos në gjykatat e apelit, për të reduktuar vonesat e gjata në gjykim. Këto 
vonesa mund të ulin motivimin për të bërë biznes në Shqipëri dhe të ndikojnë 
negativisht në tërheqjen e investimeve të huaja.

Përmirësimi i kuadrit për të drejtën e pronës

 Të punohet për unifikimin e praktikës gjyqësore në çështjet e pronës, bazuar në 
vendimet e Gjykatës së Lartë, si dhe në standardet evropiane dhe vendimet e 
GJEDNJ.

 Procesi i regjistrimit dhe dixhitalizimit të pronave po vijon dhe mbetet prioritet, 
me synim përfundimin e plotë deri në vitin 2027. Ky proces duhet të shoqërohet 
jo vetëm me eficiencë, por edhe me koordinim institucional efektiv dhe 
komunikim të vazhdueshëm me grupet e interesit të prekura drejtpërdrejt.

 Mbetet ende problematike kthimi dhe kompensimi i pronave, ku vihet re 
mungesë koordinimi dhe menaxhimi institucional. Edhe pse fondet janë të 
disponueshme, janë evidentuar vonesa në kompensim, të lidhura si me proceset 
e llogaritjes, ashtu edhe me vendimet gjyqësore. Rekomandohet forcimi i 
mekanizmave të kthimit dhe kompensimit të pronave, si dhe hartimi i një 
metodologjie të qartë për llogaritjen, me procedura transparente, të shpejta dhe 
orientuese për institucionet dhe grupet e interesit.

 Rekomandohet krijimi i një regjistri qendror të pronave në Shqipëri, i hapur dhe i 
aksesueshëm, që ofron të dhëna mbi llojin e pronës, zonën, pronarët, si dhe 
statusin e tyre (p.sh. në shitje ose të regjistruara).

 Një nga problematikat kryesore në menaxhimin e të drejtës së pronës në 
institucionet publike është mungesa e kujtesës institucionale dhe kapaciteteve 
planifikuese, gjë që sjell shkelje të afateve, procedura jo të qarta dhe mungesë 
koordinimi ndërinstitucional.

Përfshirja e komunitetit të biznesit dhe rritja e besimit publik

 Të intensifikohen masat për rritjen e integritetit në sistemin e drejtësisë dhe 
administratën publike, veçanërisht në sektorët me ndikim të drejtpërdrejtë në 
biznes dhe pronë. Të rritet transparenca institucionale për të reduktuar 
perceptimin e korrupsionit, i cili ndikon drejtpërdrejt në besimin e qytetarëve 

dhe investitorëve. Gjithashtu, të përmirësohen mekanizmat e monitorimit dhe 
llogaridhënies në institucionet e drejtësisë.

 Të sigurohet përfshirje më e hershme dhe më sistematike e komunitetit të 
biznesit dhe aktorëve të tjerë në proceset e hartimit të legjislacionit, duke i 
përfshirë si grupe interesi që në fazat e konceptimit të akteve ligjore, në mënyrë 
që të merren në konsideratë specifikat dhe perspektivat e tyre.

 Të përmirësohet komunikimi institucional mbi reformat, përfshirë edhe kapitujt 
që në pamje të parë nuk lidhen drejtpërdrejt me biznesin, duke qartësuar 
ndikimin e tyre përmes informimit të rregullt, të kuptueshëm dhe krijimit të 
kanaleve të dialogut me dhomat e tregtisë dhe përfaqësuesit ombrellë të 
komunitetit të biznesit në Shqipëri.

Roli i shoqërisë civile dhe ekspertizës

 Të thellohet bashkëpunimi me organizatat e shoqërisë civile dhe ekspertët ligjorë 
në monitorimin e reformave në drejtësi dhe pronë, duke përdorur më gjerësisht 
analizat dhe të dhënat e prodhuara nga aktorët jo-shtetërorë.

 Rekomandohet që tryezat e konsultimit në kuadër të Platformës dhe Konventës 
të kenë një dimension më teknik dhe tematik, dhe jo vetëm informues apo 
dialogues, ku shoqëria civile të sjellë rekomandime konkrete dhe ekspertizë për 
çështje specifike.


